
ABSTRAK 

 

 

Kajian ini dijalankan untuk mengenal pasti tahap kebolehbacaan bahan bacaan yang 

dipilih oleh murid dan tahap kebolehbacaan bahan bacaan yang dipilih oleh guru. 

Seterusnya perbandingan di antara tahap kebolehbacaan bahan bacaan yang dipilih 

oleh murid dengan bahan bacaan yang dipilih oleh guru. Reka bentuk kajian yang 

dijalankan ini berbentuk kuantitatif deskriptif. Kajian ini telah dijalankan di empat 

buah sekolah rendah yang dibahagikan kepada sekolah bandar dan sekolah luar 

bandar. Sampel kajian terdiri daripada 144 orang murid sekolah rendah yang telah 

dipilih oleh guru dari Tahun Satu hingga Tahun Enam. Seramai 24 orang guru Bahasa 

Melayu terlibat dalam kajian ini.  288 buah bahan bacaan telah dianalisis 

kandungannya dari aspek  jumlah ayat, jumlah patah perkataan dan jumlah suku kata 

dengan menggunakan Formula Kebolehbacaan Khadijah Rohani (1982). Hasil 

analisis menunjukkan terdapat perbezaan pemilihan oleh murid dengan guru dari 

aspek tahap kebolehbacaan bahan dan genre bahan bacaan. Namun demikian dapatan 

turut menunjukkan persamaan antara pemilihan bahan oleh guru dan murid dari aspek 

bahan bacaan berilustrasi. Dapatan kajian juga memperlihatkan perbezaan pemilihan 

tahap kebolehbacaan bahan, genre, dan illustrasi mengikut jantina, lokasi, tahap dan 

tahun persekolahan murid. 

COMPARISON READABILITY OF THE READING MATERIALS CHOSEN 

BY STUDENTS AND TEACHERS  

 

ABTRACT 

 

This study is done to identify the readability level of reading materials that have been 

chosen by the students and teachers.  Next, the comparison between reading materials 

of the students and teachers were made. A quantitative descriptive approach was 

employed. This study was conducted in four schools which were separated into two 

categories: urban and rural schools. The samples were 144 primary students which 

were selected by teachers from Standard One until Standard Six. 24 Malay Language 

teachers participated in this research. 288 reading materials were analyzed from the 

aspects of the total sentences, words and syllable by using the Readability Formula of 

Khadijah Rohani (1982). The results showed that there were difference between 

reading materials chosen by teachers and students. However, the results also revealed 

that there were similarity between the selection of the reading materials among the 

teachers and students in the aspect of illustration.  These result also clearly showed 

that there were differences between the readability level of the materials, genre and 

illustration according to gender, location, grade and years of schooling.  

BAB 1 

PENGENALAN 

 

1.0 Pendahuluan 

 

Bahan bacaan adalah penting untuk memperluaskan pengetahuan dan penguasaan 

berbahasa seseorang murid. Secara umumnya, bahan bacaan merangkumi buku, 

akhbar, majalah, surat, brosure, terbitan berkala, dan sebagainya. Bahan-bahan bacaan 

ini ada dalam bentuk bercetak ataupun elektronik. Bahan-bahan bacaan yang dalam 

pelbagai bentuk tersebut mempunyai aras kesukaran yang berbeza-beza. Untuk 

mengetahui perbezaan aras kesukaran bahan bacaan tersebut, seseorang itu perlulah 

mempunyai pengetahuan dalam aspek kebolehbacaan. Dahlia Janan (2003) 

mentakrifkan kebolehbacaan sebagai konsep untuk menentukan tahap susah senang 

sesebuah bahan bacaan untuk dibaca. Pengetahuan berkaitan kebolehbacaan ini boleh 

membantu seseorang guru untuk mengetahui darjah susah senang sesebuah bahan 

bacaan sebelum diberikan kepada murid. Oleh yang demikian, kajian ini dijalankan 

untuk melihat tahap kebolehbacaan bahan bacaan antara murid dan guru.  

 

 Dalam bab satu ini, pengkaji turut menghuraikan latar belakang, masalah, 

objektif, soalan, kepentingan, batasan dan definisi operasional kajian. Kesemua aspek 

ini akan dihuraikan secara rinci dalam bahagian yang berikutnya. 

 

 

 

1.1 Latar belakang  

 

Membaca merupakan satu aktiviti yang sihat. Aktiviti ini merupakan salah satu terapi 

minda dalam menambah pengetahuan sedia ada. Walau bagaimanapun, untuk 

memperoleh ilmu pengetahuan, pemilihan dan tapisan maklumat perlu dilakukan 

ketika memilih bahan bacaan. Pemilihan ini dilakukan supaya ilmu yang digarap oleh 

penulis di dalam bahan bacaan yang dibaca dapat diserap oleh pembaca.  

 

Di rumah, ibu bapa yang memainkan peranan dalam menyemai minat dan juga 

tabiat membaca terhadap anak-anak mereka. Di sekolah pula, guru merupakan ibu 

bapa kedua kepada murid-murid dan para pelajar. Mereka bertanggungjawab 

menggalas peranan ibu bapa dalam mendidik dan mengisi ilmu ke dalam diri anak-

anak semasa berada di kawasan sekolah. Guru pula bertanggungjawab membentuk 

murid-murid beracuan Falsafah Pendidikan Kebangsaan yang menjadi teras pegangan 

dalam sistem pendidikan di Malaysia. Oleh yang demikian, perkembangan potensi 

individu setiap murid harus dikembangkan secara menyeluruh merangkumi aspek 

intelek, rohani, emosi, jasmani dan penambahan sosial agar pada masa akan datang 

murid-murid ini dapat menyumbang kepada kesediaan mereka berkhidmat dalam 

masyarakat. 

 

Guru merupakan fokus utama dalam mentransformasi pendidikan seperti yang 

diwar-warkan dalam Pelan Pembangunan Pendidikan Malaysia 2013-2025. Hal ini 

kerana guru merupakan sumber utama dalam mempertingkat dan memperkasakan 

kualiti pendidikan Malaysia. Sehubungan dengan itu, guru perlu bersama-sama 

menggembleng tenaga dalam meningkatkan tahap penguasaan kemahiran berbahasa 

yang merangkumi kemahiran membaca, menulis, mengira dan menaakul kepada 

murid-murid. Dengan peningkatan kemahiran asas berbahasa ini, literasi dalam 

kalangan murid-murid dapat diperkasakan. Seterusnya, daya saing negara dengan 

negara luar dalam aspek pendidikan dapat ditingkatkan.  

 

Memang tidak dapat dinafikan, penguasaan, penyebaran serta penambahan 

sesuatu ilmu pengetahuan adalah melalui pembacaan. Pemilihan bahan bacaan yang 

baik dan sepadan dengan pembaca dapat meningkatkan penguasaan maklumat yang 

baru. Bagi tujuan menambah serta meningkatkan ilmu pengetahuan, bahan bacaan 

yang dipilih haruslah bermanfaat untuk diguna dan diaplikasikan dalam kehidupan 

seharian. Misalnya, murid-murid yang berada di sekolah rendah memerlukan bahan 

bacaan yang mempunyai ciri-ciri seperti: 1) perkataan-perkataan yang mudah; 2) ayat-

ayat mudah yang boleh difahami dengan cepat; 3) susun atur dalaman bahan bacaan 

seperti perenggan disamaratakan atau tidak; 4) legibiliti bahan bacaan dari segi jenis 

tulisan, saiz tulisan, dan sebagainya; 5) ilustrasi yang dapat membantu murid-murid 

lebih memahami bahan yang dibaca; 6) genre bahan bacaan, sama ada berbentuk 

fantasi, sastera tradisional mahupun fiksyen dan sebagainya; 7) bentuk fizikal buku 

seperti jenis kertas yang digunakan, saiz buku sama ada besar, kecil atau lebar; dan 8) 

gaya penulisan yang pelbagai mengikut cita rasa penulis menjadi tarikan minat murid-

murid untuk membaca (Dahlia Janan, 2011).  

 

 Kesimpulannya, guru dan ibu bapalah yang harus memainkan peranan 

memilih bahan bacaan yang betul, sesuai, bermaklumat, dan dapat menarik minat 

serta menambah pengetahuan sedia ada murid atau anak-anak. Penguasaan hasil 

daripada pemilihan bahan bacaan yang sesuai, dapat memperkasakan kebolehan 

murid menguasai kosa kata dengan lebih meluas di samping dapat mencetuskan idea 

yang bermanfaat seperti dalam penulisan karangan. Secara tidak langsung, murid 

dapat berfikir dengan matang apabila berkomunikasi, dapat mengeluarkan idea yang 

bernas sewaktu sesi pengajaran dan pembelajaran mata pelajaran Bahasa Melayu serta 

dapat meningkatkan keyakinan diri mereka untuk bersaing di dalam kelas. 

 

 

 

1.2 Masalah kajian 

 

Kajian dalam bidang kebolehbacaan yang telah dijalankan oleh pengkaji-pengkaji 

terdahulu adalah seperti Jamilah Ahmad (1991) dan Maszuraini (2005). Pengkaji 

hanya menilai tahap kebolehbacaan bahan bacaan ke atas buku teks bahasa Melayu 

dan teks komponen sastesa (KOMSAS) sahaja.  Namun begitu, tiada kajian yang 

dijalankan untuk menilai tahap kebolehbacaan bahan bacaan buku-buku cerita. Maka 

dengan kelompangan ini, pengkaji ingin melihat tahap kebolehbacaan bahan bacaan 

atau buku-buku cerita yang ditempatkan diperpustakaan sekolah. Sekolah yang akan 

dikaji ialah sekolah rendah dan sampel yang dipilih terdiri daripada murid-murid dari 

tahun satu hingga tahun enam sahaja.   

 

Kajian yang dijalankan oleh Abdul Hakeem Misnan (2014), hanya mengkaji 

kriteria bahan bacaan yang dipilih oleh guru subjek bahasa Melayu di sekolah rendah. 

Namun demikian, kajian ini terhad kepada kriteria bahan bacaan yang dipilih oleh 

murid dan guru sahaja. Pengkaji tidak mengkaji tahap kebolehbacaan bahan bacaan 

yang dipilih oleh murid dan tahap kebolehbacaan bahan bacaan yang dipilih oleh 

guru. Oleh itu, pengkaji merasa perlunya kajian lanjutan untuk mengetahui tahap 

kebolehbacaan bahan bacaan yang dipilih oleh murid dan tahap kebolehbacaan bahan 

bacaan yang dipilih oleh guru serta membandingkan tahap kebolehbacaan bahan 

bacaan yang dipilih oleh murid dengan tahap kebolehbacaan bahan bacaan yang 

dipilih oleh guru. 

 

Kajian yang telah dijalankan oleh Zainiah Mohamed Isa (2008), hanya melihat 

ciri-ciri bahan bacaan sahaja tetapi tidak melihat aspek tahap kebolehbacaan bahan 

bacaan yang disediakan oleh guru-guru Bahasa Melayu. Bahan bacaan yang dikaji, 

hanya dipilih oleh guru sahaja dan terhad di bilik darjah prasekolah sahaja. Oleh yang 

demikian, kajian ini dijalankan untuk mengetahui tahap kebolehbacaan bahan bacaan 

yang dipilih oleh guru-guru selain mengetahui ciri-ciri bahan bacaan yang dipilih oleh 

guru di sekolah rendah.  



6 

 

Selain itu, kajian-kajian yang telah dijalankan oleh pengkaji-pengkaji 

terdahulu seperti Arba‟ie Sujud dan Nik Rafidah Nik Muhamad Affendi (2011) dan 

Zainiah Mohamed Isa (2009), hanya terhad melihat genre dan ilustrasi bahan bacaan 

atau kriteria pemilihan sesebuah bahan bacaan yang dipilih oleh murid atau guru 

sahaja. Walau bagaimanapun, para pengkaji tidak melihat aspek tahap kebolehbacaan 

bahan bacaan yang dipilih oleh murid dan guru. Kekurangan ini menjadikan, pengkaji 

ingin mengetahui tahap kebolehbacaan bahan bacaan yang dipilih oleh murid dan 

guru, mengetahui perbezaan tahap kebolehbacaan bahan bacaan yang dipilih oleh 

murid dengan guru serta mengetahui genre dan ilustrasi bahan bacaan yang dipilih 

oleh murid dan guru.  

 

Kajian yang telah dijalankan oleh Mahzan Arshad (2007) hanya meninjau 

persembahan bahan bacaan untuk kanak-kanak yang diterbitkan di Malaysia. Kajian 

oleh Zainiah Mohamed Isa (2008) pula, berkaitan dengan ciri-ciri bahan bacaan dan 

terhad untuk murid di prasekolah sahaja dan tidak melibatkan murid di sekolah 

rendah. Sehubungan dengan itu, kajian ini dijalankan untuk mengetahui persembahan 

bahan bacaan yang dipilih oleh murid dan guru dari segi ilustrasi pada bahan bacaan 

dan genre yang dipilih oleh murid dan guru. Di samping itu juga, pengkaji ingin 

mengetahui bahan bacaan yang dipilih oleh murid dan guru dari segi ilustrasi dan 

genre bahan bacaan di samping mengetahui tahap kebolehbacaan bahan bacaan yang 

dipilih oleh murid dan guru.  

 

 Sehubungan dengan itu, pengkaji berpandangan satu kajian mengenai tahap 

kebolehbacaan bahan bacaan untuk murid dan di sekolah rendah wajar dijalankan 

bagi meninjau perbezaan tahap kebolehbacaan bahan bacaan yang dipilih oleh murid 



7 

 

dan tahap kebolehbacaan bahan bacaan yang dipilih oleh guru di sekolah rendah. 

Menerusi kajian ini, guru mendapat pengetahuan dalam menilai sesebuah bahan 

bacaan sebelum dipadankan mengikut tahap perkembangan murid-murid di sekolah 

rendah. 

 

 

 

1.3 Objektif kajian 

 

Objektif kajian ini dilakukan adalah seperti berikut: 

 

1. Mengenal pasti tahap kebolehbacaan bahan bacaan yang dipilih oleh murid; 

2. Mengenal pasti tahap kebolehbacaan bahan bacaan yang dipilih oleh guru; 

3. Membandingkan tahap kebolehbacaan bahan bacaan yang dipilih sendiri oleh 

murid dengan tahap kebolehbacaan bahan bacaan yang dipilih oleh guru; 

4. Mengenal pasti genre dan ilustrasi pada bahan bacaan pilihan  murid dan guru; 

5. Membandingkan genre dan ilustrasi pada bahan bacaan yang dipilih oleh murid 

dengan genre dan ilustrasi bahan bacaan yang dipilih oleh guru. 

 

1.4 Soalan kajian 

 

Kajian yang dilakukan ini perlu menjawab persoalan-persoalan seperti berikut: 

 

1. Apakah tahap kebolehbacaan bahan bacaan yang dipilih oleh murid?  

2. Apakah tahap kebolehbacaan bahan bacaan yang dipilih oleh guru?  

3. Apakah perbezaan tahap kebolehbacaan bahan bacaan yang dipilih oleh murid 

dengan tahap kebolehbacaan bahan bacaan yang dipilih oleh guru?  

4. Apakah genre dan ilustrasi bahan bacaan yang dipilih oleh murid dan guru? 

5. Apakah perbezaan genre dan ilustrasi bahan bacaan yang dipilih oleh murid 

dengan bahan bacaan yang dipilih oleh guru? 

 

 

 

1.5 Kepentingan kajian 

 

Kajian ini dijalankan untuk mengetahui tahap kebolehbacaan bahan bacaan yang 

dipilih oleh murid dengan tahap kebolehbacaan bahan bacaan yang dipilih oleh guru.  

Selain itu juga, kajian ini dilakukan untuk mengetahui jenis ilustrasi yang terdapat di 

dalam bahan bacaan yang dipilih oleh murid dan guru serta mengetahui genre bahan 

bacaan yang dipilih oleh murid dan guru. Oleh yang demikian, kajian ini 

berkepentingan kepada pihak-pihak seperti yang berkut:   

 

1.5.1 Guru mata pelajaran 

 

Guru-guru berperanan dalam menyediakan bahan bacaan yang bersesuaian dengan 

mata pelajaran yang diajar, terutamanya mata pelajaran Bahasa Melayu. Apa yang 

pasti, bahan bacaan yang bersesuaian diyakini dapat menimbulkan minat dalam diri 

murid-murid untuk belajar dan juga dapat membantu meningkatkan lagi pencapaian 

kognitif murid-murid dengan penambahan ilmu pengetahuan yang baharu. Menerusi 

kajian ini, guru mendapat kesedaran untuk menyediakan bahan bacaan yang pelbagai 


